
Ɩ maa san fɛɛ 
nkɛ nsiye kɛba gyii 
Kesu kɔnɔ Kanyaŋɛ 
nbunɔ lala mʋ, Yesu 
kpee Betani kadɛ tɔ. Tʋtɔ ɩ 
gyɛ Lasarusi mʋ nɩɩ Yesu daa 
kyiŋi lɩɩ lewu tɔ mʋ ayɛ. Tʋtɔ 
nɩɩ Mɛɛrɩ taa tuulaale 
liifensa mʋ nɩɩ ɩ sʋ ɔgyalɩn 
pʋrʋntʋwa bɔla ba, nɩɩ nadi nɩɩ ba 
taa waa ɩmʋ. Mɛɛrɩ taa ba kyɛɛgɛ 
wʋrɩgɛ Yesu ayaa sʋ, nɩɩ ɔ taa 
mʋ inyini bʋnswɩɩsa kpayɩ‐kpayɩ ɩmʋ. Nɩɩ tuulaale 
maŋa ofen kɔɔlɛ kɩkpaara mʋ sʋ kpini femm. 



Nɩɩ Yesu abɩɩlapʋ mʋ tɔ ɔkʋ mʋ nɩɩ bɛɛ tɩɩ mʋ yɛ 
Gyudasi Isikariyoti kpee Ɩbwaarɛ aseepu bɩlɩsa mʋ asɛ, 
kɛ ɔ lɛɛ Yesu sa bamʋ. Kʋtɔ mʋ nɩɩ ɔ 
tɔwɛ bamʋ mʋ, waa bamʋ ɔkɔn 
gaa, nɩɩ ba yɛ bee biti ba sa 
mu afulee. Ɩmʋ sʋ Gyudasi 
piili ee biti ɔkpa mʋ nɩɩ ɔ bɔla 
sʋ lɛɛ mʋ sa bamʋ. 



Nɩɩ mʋ abɩɩlapʋ mʋ ba kpee naa 
waa kanan mʋ nɩɩ ɔ tɔwɛ bamʋ mʋ, 
nɩɩ ba waa Kanyaŋɛ nbunɔ kensi‐gyii 
mʋ agyitɔ mʋ yɩla. Ba maa gyii 
mʋ Yesu taa bodobodo, nɩɩ ɔ fwaala 
Ɩbwaarɛ nɩɩ ɔ gyayɩ kɩmʋ tɔ, nɩɩ ɔ taa 
sa mʋ abɩɩlapʋ tɔwɛ yɛ, “Fan kɔɔlɛ kɛ 
fan gyii, kɩnɩmʋ ɩ gyɛ mɛ kayɩɩ‐wʋlɛ 
mʋ.”



Nɩɩ ɔ taa kɔɔpʋ mʋ, nɩɩ ɔ fwaala 
Ɩbwaarɛ, nɩɩ ɔ taa sa mʋ abɩɩlapʋ 
mʋ tɔwɛ yɛ, “Fanɛ kpini fan kɔɔlɛ 
kɛ fan nuu lɩɩ kɩmʋ tɔ. Kɩnɩmʋ ɩ gyɛ 
mɛ nkalan mʋ nɩɩ ki ŋmina Ɩbwaarɛ 
katɔwɛ kyula pʋpwɛ mʋ, nɩɩ ɩ kyɛɛgɛ 
wʋrɩgɛ sa asa gaalaagaa 
alibi kɩtaa kɛɛ sʋ.”



Yesu tɔwɛ Pita yɛ, “Simon, Simon! Nu nfɩɩ! Sɩtaanɛ 
kʋlɛ ɔkpa Ɩbwaarɛ asɛ, kɛ ɔ bɔla kʋtʋʋ tɔ kɩɩ sʋ 
kyaalɛ fanɛ fɔyɩ fɛɛ ayu waatɛ mʋ. Amaa Simon, n kʋlɛ 
kabwaarɛ‐kʋlɛ sa fʋ kɛ fʋ kɩkɔɔlɛ‐gyii kɩ man tɩyɛ. Nɩɩ fʋ 
kan kyɛɛgɛ fʋ nfɛɛrɛ ba mɛ asɛ mʋ, waa fʋ tɔɔmaa ana 
abɩɩlapʋ mʋ ɔlʋn tɔ.”



Amaa Pita lɛɛ kɔnɔ yɛ, “Ɔnyɩrɩpɛ, n kʋʋla mɛ n‐yɩɩ fɛɛ 
obu kitii tɔ gbaa n biti n buu fʋ kpee, nɩɩ halɩɩ lewu gbaa 
maa fʋ an biti a wu.” Nɩɩ Yesu tɔwɛ yɛ, “Pita! Pɔyɩ 
kɛ kyaasɛ ɔ bʋn kagyanbwɛ nɩmʋ mʋ, fii biti fu kina ɩlɩɩ 
ɩsa yɛ fʋ man nyi mɛ.” 



Nɩɩ Yesu maa mʋ abɩɩlapʋ 
mʋ ba kpee katɩn mʋ nɩɩ 
bɛɛ tɩɩ yɛ Gesemani, nɩɩ ɔ 
tɔwɛ bamʋ yɛ, “Fan 
kyɩna nfɩɩ kɛ n kpee falɛ 
naa kʋlɛ kabwaarɛ‐kʋlɛ.” 
Nɩɩ Yesu kʋlɛ Ɩbwaarɛ tɔwɛ 
yɛ, “Nsɛ, kʋtɔ kʋmaa kɩ man 
bʋlʋn fʋ asɛ. Kɔɔlɛ kanɩn 
awʋrʋfɔ nɩmʋ lɩɩ mɛ sʋ. Amaa 
man gyɛ mɛ kɔkɔlɔ biti, amaa 
fʋ yɛgɛ fʋ kɔkɔlɔ biti kɩ waa.” 



Ɩmʋ sʋ aseepu bɩlɩsa yɛ Farasii abi ba yɛgɛ nɩɩ Gyudasi 
gyankpaa Roma anaakɔpʋ yɛ kabwaarɛ‐sunkpa ayɛ 
akɩɩsʋpʋ, yɛgɛ ba sʋ ɩgyaa yɛ ɩfɩtɩla yɛ adʋntɔ ba 
kadɔɔ‐bi mʋ tɔ. Opula maŋa tɔ nɩɩ abɩɩlapʋ 
mʋ tɔ ɔkʋ ŋɛ oseepu bɩlɩsa asɛ 
kɩyaafɔlɛ gyisa kʋsʋ tɩn. 
Amaa nɩɩ Yesu tɔwɛ mʋ 
abɩɩlapʋ mʋ yɛ, “Fan 
yɛgɛ kanɩn kɩwaa.” Nɩɩ 
Yesu taa mʋ kɩbaa mata 
ɔnyɩn mʋ kʋsʋ 
nɩɩ kɩ kyaga sʋ. 



Tʋtɔ nɩɩ ba kɩtaa Yesu, nɩɩ ba taa mʋ kpee Ɩbwaarɛ 
oseepu bɩlɩsa asɛ mʋ kɩkpaara sʋ. Nɩɩ Pita sii kamaa tɔ 
o buu bamʋ kɩyaa‐kɩyaa. 
Ba maa naa fʋʋ mʋ, 
ba dɛɛla fʋlɔn kɩkpaara 
mʋ nsana bɛɛ wʋlɛ, 
nɩɩ Pita naa sii kyɩna 
bamʋ asɛ.



Nɩɩ oseepu bɩlɩsa asɛ mʋ 
ayaafɔlɛ mʋ tɔ ɔkʋ, ɔmʋ 
nɩɩ Pita ŋɛ mʋ kʋsʋ tɩn 
mʋ, mʋ kʋʋpʋ, taasɛ 
mʋ yɛ, “N man wu fʋ 
maa bʋ mʋ asɛ kadɔɔ‐bi 
mʋ tɔ?” Nɩɩ Pita bwii kyɛ. 
Opula maŋa tɔ nɩɩ kyaasɛ bʋn. 
Nɩɩ Pita lɩɩ naa su gaa. 



Nɩɩ kʋbʋ mʋ kpini ba kʋsʋ taa Yesu 
naa sa ɔsʋwʋlɛ ɔkɩɩsʋpʋ Paleti. Tʋtɔ 
nɩɩ Paleti taasɛ Yesu yɛ, “Fʋ ɩ gyɛ 
Gyiwu abi owura mʋ?” Nɩɩ Yesu lɛɛ 
kɔnɔ yɛ, “Ɛɛhn, ɩmʋ nɩɩ fʋ tɔwɛ maŋa.” 
Paleti maa biti yɛ ɔ lɛɛ 
Yesu sʋ mʋ, o bwii tɔwɛ 
sa bamʋ. Amaa ba maa sʋ 
bee kuusi yɛ, “Fan da mʋ 
oyu laasa sʋ, 

fan da mʋ oyu laasa sʋ!” 



Tʋtɔ maŋa nɩɩ Paleti taa mʋ sa 
bamʋ yɛ ba naa da mʋ mata 
oyu laasa sʋ mɔɔ. Ɩmʋ sʋ 
anaakɔpʋ mʋ ba taa Yesu kyʋn. 
Nɩɩ Yesu lɩɩ tʋtɔ ɔ kyɛ mʋ oyu 
laasa naa fʋʋ katɩn mʋ nɩɩ bɛɛ tɩɩ 
yɛ “Kumu kawɛ opula.” Nɩɩ bɛɛ 
tɩɩ kɩmʋ Gyiwu abi katɔwɛ tɔ yɛ, 
“Goligota” mʋ.



Tʋtɔ nɩɩ ba da mʋ anyenbi 
mata oyu laasa sʋ. Nɩɩ ba bɩla 
da asa nyɔ anyenbi mata iyu 
laasa sʋ, ɔkʋ bʋ mʋ gyisa sʋ 
nɩɩ ɔkʋ mɔɔ 
bʋ mʋ bɩna sʋ. 



Ɩ kyɩna ɩ gyɛ kyɔwɛ amu nsana tɔ nɩn, nɩɩ kitentenbiri kɩ 
tɩyɛ ɔsʋwʋlɛ mʋ kpini sʋ naa fʋʋ kakyʋwapɛ kerefi asá 
saŋa, lɩɩ fɛɛ kyɔwɛ yɛgɛ kɩda. Nɩɩ kɩtaa kunsa mʋ nɩɩ kɩ 
barɩgɛ kabwaarɛ‐sunkpa opula 
kyɩrɛkyɩrɛkpa Kɩkyɩrɛkyɩrɛ mʋ tɔ 
mʋ, kɩ kyatɛ tɔ kɩnyɔ. Nɩɩ Yesu 
taa ɔbʋlɛ lala kuusi yɛ, “Nsɛ, 
n taa mɛ kala waa fʋ abaa tɔ.” 
Maa tɔwɛ ɩnɩmʋ lʋwɛ mʋ, 
nɩɩ mʋ ɔfʋʋtɛ tɩn. 



Kyɔwɛ maa kpee ɔ naa tɩyɛ mʋ, nɩɩ 
Gyosefu mʋ nɩɩ ɔ lɩɩ Arimatiya mʋ 
naa ba. Ɔ gyɛ nyɩmɩsa kparɛ 
nɩn, nɩɩ o tii kadɛ abɩlɩsa mʋ 
sʋ, nɩɩ ɔ sʋ bɛɛrɛɛ asa 
asɛ. Nɩɩ ɔ gyɛ ɔsa mʋ 
nɩɩ ee gyoo Ɩbwaarɛ 
kuwura‐gyii mʋ 
kɩba saŋa mʋ. 

Nɩɩ Gyosefu waa 
kɔkɔlɔ kpee Paleti asɛ 
naa kʋlɛ Yesu kibuni 
mʋ. Nɩɩ Gyosefu naa 
sɔɔ taafuli, nɩɩ ɔ naa 

saatɛ Yesu, taa taafuli 
mʋ maalɛ mʋ. 



Nɩɩ ɔ taa mʋ naa pula kakyan 
mʋ nɩɩ ba ŋɛ kɩfʋlɛ tɔ waa ɔbɔ 
mʋ tɔ. Nɩɩ Gyosefu gbiliti 
kubuu lala tii 
kakyan mʋ kɔnɔ.



Ɩmʋ lɩɩkaakɛ maa gyɛ Kakɛ fʋʋtɛsa akɛ 
mʋ, aseepu bɩlɩsa yɛ Farasii abi mʋ 
ba kpee Paleti asɛ naa 
tɔwɛ mʋ yɛ, “Ɔbɩlɩsa! An 
nyiŋi fɛɛ saŋa mʋ nɩɩ 
ɔpɩnapʋ mʋ tɛ nkpa tɔ 
mʋ, ɔ tɔwɛ yɛ, ‘Nkɛ 
nsa kamaa mʋ, nbiti 
n kyiŋi lɩɩ lewu tɔba
              nkpa tɔ.’”



“Ɩmʋ sʋ ba kpee kakyan mʋ asɛ 
naa waa kʋtɔ kʋ tarɩ kubuu 
mʋ, nɩɩ ba lɛɛ akɩɩsʋpʋ 
yɩla yɛ ba kun kɩmʋ.”



Kakɛ fʋʋtɛsa akɛ kamaa tɔ, ɩmʋ 
Kwasida akɛ nyenyenfuu mʋ, 
Mɛɛrɩ Magidalen maa Mɛɛrɩ 
banban mʋ, ba kpee naa 
kɩɩ kakyan mʋ. Opula 
maŋa tɔ nɩɩ kasɛ ki 
gyingyen gaa. Lɩɩ 
fɛɛ Ɩbwaarɛ kabɔɔ 
kpɩlɩgɛ lɩɩ sʋsʋ ba 
                gbiliti

kubuu mʋ nɩɩ ki tii 
kakyan mʋ kɔnɔ 
mʋ, nɩɩ ɔ kyʋn 
kyɩna kɩmʋ sʋ.



Nɩɩ bamʋ nɩɩ bee kun kakyan mʋ, 
ba maa wu kabɔɔ mʋ, kufuu kɩ 
kɩtaa bamʋ, nɩɩ ba kyɩkyaa 
tɩyɛ fɛɛ asa wusa mʋ. 



Nɩɩ kabɔɔ mʋ tɔwɛ akyɩɩ mʋ yɛ, “Fan 
man waa kufuu, lɩɩ fɛɛ n nyi fan 
maa kɩɩ fen biti Yesu mʋ nɩɩ ba 
da mʋ mata oyu laasa sʋ 
mʋ nɩn. Ɔ man bʋ nfɩɩ, o 
kyiŋi lɩɩ lewu tɔ, fɛɛ 
kanan mʋ nɩɩ ɔ wʋla 
tɔwɛ mʋ. Fan ba kɩɩ 
katɩn mʋ nɩɩ ba 

daa taa mʋ 
yɩla mʋ.”



Ɩmʋ sʋ akyɩɩ mʋ, ba kpala lɩɩ kakyan 
mʋ asɛ, ba sʋ kufuu, yɛgɛ bamʋ ansi i 
gyii. Nɩɩ ba sɩlɛ ba naa tɔwɛ Yesu 
abɩɩlapʋ mʋ. Opula tɔ nɩɩ Yesu 
gyaŋa bamʋ ɔkpa tɔ, nɩɩ ɔ yɛ, “N 
fwaala fanɛ.” Nɩɩ ba nin tiri mʋ 
tɔ, kɩtaa mʋ ayaa tɔ muŋa 
sun mʋ.



Ɩnɩmʋ kpini kamaa mʋ, Yesu lɛɛ mʋ n‐yɩɩ kaapʋ mʋ 
abɩɩlapʋ kudu ɔkʋ mʋ, yɛgɛ ba tɛ bee gyii. Yesu pwɩɩ 
bamʋ lɩɩ fɛɛ bamʋ nkɔlɔ ɩ maa bʋlʋn gaa, nɩɩ ba man 

kɔɔlɛ bamʋ nɩɩ ba wu mʋ maa tɛ nkpa tɔ mʋ gyii. 
Ɔnyɩrɩpɛ Yesu maa tɔwɛ bamʋ asɛ lʋwɛ mʋ, nɩɩ 

Ɩbwaarɛ taa mʋ kpee sʋsʋ naa kyɩna mʋ gyisa sʋ.

Lɩɩ kanan mʋ nɩɩ Ɩbwaarɛ sʋ kebiti sa 
dulinyaa tɔ asa gaa sʋ mʋ, ɔ 

lɛɛ mɛ, Mu‐Bii kʋlʋn kpen mʋ sa, fɛɛ 
ɔkʋmaa mʋ nɩɩ ɔ kɔɔlɛ mɛ gyii mʋ, 

mɛɛ yɛ ɔ fɔyɩ, amaa ee biti ɔ 
nyɛ nkpa kakpaa.



Rom 3:23 Lɩɩ fɛɛ ɔkʋmaa nɩmʋ waa alibi nɩɩ ɔ pan Ɩbwaarɛ 
bʋnyaa mʋ.

Rom 6:23 Nɩɩ alibi kʋkɔka ɩ gyɛ lewu, amaa Ɩbwaarɛ kakɛɛ 
mʋ nɩɩ ɔ bɔla anɛ‐Nyɩrɩpɛ Yesu Krisito sʋ sa anɛ ɩ gyɛ nkpa 

kakpaa.

Hib 9:27 Fɛɛ kanan mʋ nɩɩ ɩ dɛ sa daadimaadi kʋmaa nɩmʋ 
yɛ o wu kɩlɩɩ kʋlʋn, kɛ mu lewu kamaa mʋ, Ɩbwaarɛ o gyii 

mʋ asɩn.

Efe 2:8,9 Lɩɩ fɛɛ Ɩbwaarɛ kabwaala mʋ sʋ nɩɩ ɔ mɔlɩgɛ fanɛ 
kpalɩ fanɛ kɩkɔɔlɛ‐gyii sʋ, nɩɩ ɩ man gyɛ fanɛ gbaa‐gbaa 

fanɛ awaasa sʋ, ɩ gyɛ Ɩbwaarɛ kakɛɛ nɩn. Nɩɩ ɩ man gyɛ ɔkʋ 
kusun sunsa sʋ nɩɩ ɔ nyɛ kamɔlɩgɛ, kɛ ɔkʋ ɔ man nyɛ 

kaapʋ mʋ n‐yɩɩ.



Rom 10:9,10 Nɩɩ fʋ kan taa fʋ kɔnɔ lɛɛ tɔwɛ yɛ, Yesu ɩ gyɛ 
Ɔnyɩrɩpɛ mʋ, nɩɩ fʋ kɔɔlɛ gyii fʋ kɔkɔlɔ tɔ yɛ Ɩbwaarɛ kyiŋi 

mʋ lɩɩ lewu tɔ mʋ, fii biti fʋ nyɛ kamɔlɩgɛ. Lɩɩ fɛɛ kɔkɔlɔ tɔ nɩɩ 
nyɩmɩsa ɩ kɔɔlɛ ee gyii, nɩɩ Ɩbwaarɛ kɔɔlɛ mʋ fɛɛ mʋ ɩkpa i 

kyiigi. Nɩɩ ɔ kan lɛɛ kɔnɔ tɔwɛ yɛ Yesu ɩ gyɛ Ɔnyɩrɩpɛ mʋ, ee 
biti ɔ nyɛ kamɔlɩgɛ.

Gyn 3:16,17 “Lɩɩ kanan mʋ nɩɩ Ɩbwaarɛ sʋ kebiti sa dulinyaa 
tɔ asa gaa sʋ mʋ, ɔ lɛɛ mɛ, Mu‐Bii kʋlʋn kpen mʋ sa, fɛɛ 
ɔkʋmaa mʋ nɩɩ ɔ kɔɔlɛ mɛ gyii mʋ, mɛɛ yɛ ɔ fɔyɩ, amaa ee 
biti ɔ nyɛ nkpa kakpaa. Lɩɩ fɛɛ Ɩbwaarɛ man sun mɛ, Mu‐Bii 
mʋ ba dulinyaa nɩmʋ tɔ, yɛ n ba bun kɩmʋ tɔ asa kʋpwɛ, 

amaa o sun mɛ nɩn yɛ n ba waa bamʋ ɔmɔlɩgɛpʋ.



1 Gy 5:11-13 Ɩnɩmʋ ɩ gyɛ asɩn mʋ yɛ, Ɩbwaarɛ sa anɛ nkpa 
kakpaa, nɩɩ kanɩn nkpa kakpaa nɩmʋ bʋ Mu‐Bii tɔ nɩn. 
Ɔkʋmaa mʋ nɩɩ ɔ kɔɔlɛ Obii mʋ gyii mʋ sʋ nkpa, amaa 

ɔkʋmaa mʋ nɩɩ ɔ man kɔɔlɛ Ɩbwaarɛ Mu‐Bii mʋ gyii mʋ man 
sʋ nkpa kakpaa nɩmʋ. N kyʋrɔɔ ɔwʋlɛ nɩmʋ sa fanɛ mʋ nɩɩ 
fan kɔɔlɛ Yesu gyii fɛɛ ɔ gyɛ Ɩbwaarɛ Mu‐Bii mʋ, kɛ fan nyɛ 

bɩɩ fɛɛ fan sʋ nkpa kakpaa

